
তথ্যবিবরণী                                                                                                     নম্বর : ১৫৩১

জাপানের পররাষ্ট্রমন্ত্রী হায়াশির সাথে বাংলাদেশের পররাষ্ট্রমন্ত্রীর বৈঠক
টোকিও (জাপান), ২৮ চৈত্র (১১ এপ্রিল):  

জাপান বাংলাদেশি যুব-জনগোষ্ঠীর জন্য বৃত্তি ও দক্ষতা উন্নয়ন প্রশিক্ষণ অব্যাহত রাখবে পররাষ্ট্রমন্ত্রী ড. এ কে আব্দুল মোমেন ও জাপানের পররাষ্ট্রমন্ত্রী হায়াশি ইয়াশিমাসার মধ্যে আজ জাপানের পররাষ্ট্র মন্ত্রণালয়ে এক দ্বিপাক্ষিক বৈঠক অনুষ্ঠিত হয়। গত বছর নভেম্বরে জাপানের পররাষ্ট্রমন্ত্রী হায়াশি দায়িত্ব নেওয়ার পর এটি ছিল তাদের প্রথম আনুষ্ঠানিক বৈঠক। 

এ বছর ১০ই ফেব্রুয়ারি দুই বন্ধুপ্রতীম দেশ তাদের কূটনৈতিক সম্পর্ক প্রতিষ্ঠার ৫০তম বার্ষিকী উদ্‌যাপনের প্রেক্ষাপটে এই বৈঠক অনুষ্ঠিত হয়। পররাষ্ট্রমন্ত্রী মোমেন ২০২২ বছর জুড়ে এই বার্ষিকী উদ্‌যাপনের জন্য আয়োজিত বিভিন্ন অনুষ্ঠানে সন্তোষ প্রকাশ করেন। 

জাপানের নাম বাংলাদেশের জনগনের কাছে অতি প্রিয় এবং জাপান এশিয়াতে বাংলাদেশের বৃহত্তম দ্বিপাক্ষিক উন্নয়ন সহযোগী হিসেবে উল্লেখ করে পররাষ্ট্রমন্ত্রী মোমেন বাংলাদেশে আরো জাপানি বিনিয়োগের, বিশেষ করে Blue Economy (সুনীল অর্থনীতি), অটোমোবাইলস, আইসিটি, ফার্মাসিউটিক্যালস, প্রকৌশল, ইলেকট্রনিক্স ইত্যাদির মতো উদীয়মান খাতে বিনিয়োগের আমন্ত্রণ জানান। জাপানের পররাষ্ট্রমন্ত্রী বলেন যে, বাংলাদেশের অর্থনৈতিক অগ্রায়নের সাথে সাথে আরও জাপানি কোম্পানি বাংলাদেশে বিনিয়োগে আকৃষ্ট হবে এবং দ্বিপাক্ষিক অর্থনৈতিক সম্পর্ক এগিয়ে নিতে Blue Economy (সুনীল অর্থনীতি), আইসিটি এবং ফার্মাসিউটিক্যালস খাতে আরো সহযোগিতা করতে আগ্রহ প্রকাশ করেন। বাংলাদেশের তরুণ জনগোষ্ঠী দ্রুত শিখতে পারে ও পরিশ্রমী এবং দক্ষ জনগোষ্ঠী গড়ার লক্ষ্যে জাপান সরকারকে আরো বেশি সংখ্যক বৃত্তি ও দক্ষতা উন্নয়ন প্রশিক্ষণ দিয়ে সহায়তার অনুরোধ করেন। পররাষ্ট্রমন্ত্রী হায়াশি বলেন, জাপান মানবসম্পদ উন্নয়নে বাংলাদেশকে বৃত্তি ও দক্ষতা উন্নয়ন প্রশিক্ষণ প্রদান অব্যাহত রাখবে। পররাষ্ট্রমন্ত্রী মোমেন বাংলাদেশকে জাপানের কোভিড-১৯ ভ্যাকসিন প্রবিধানের জন্যে ধন্যবাদ জানিয়ে বলেন, এ সকল সহায়তার কারণেই বাংলাদেশ এ পর্যন্ত দক্ষতার সাথে কোভিড-১৯ মহামারি মোকাবিলা করেছে। 

এছাড়া দুই পররাষ্ট্রমন্ত্রী সমসাময়িক গুরুত্বপূর্ণ আঞ্চলিক ও আন্তর্জাতিক বিষয়াদি নিয়ে আলোচনা করেন। বাংলাদেশ রোহিঙ্গা সমস্যা এবং ভাষান চরে স্বেচ্ছায় ৩০ হাজার রোহিঙ্গাকে স্থানান্তরসহ এ পর্যন্ত গৃহীত বিভিন্ন পদক্ষেপের বিষয়টি তুলে ধরেন। পররাষ্ট্রমন্ত্রী মোমেন বলেন, বাংলাদেশ শান্তিপ্রিয় দেশ এবং যুদ্ধের বিরুদ্ধে। ইরাক, আফগানিস্তান, সিরিয়া বা লিবিয়া যেখানেই যুদ্ধ হয় সেখানে জানমালের ক্ষতি হয় যা আমরা ইউক্রেনে প্রত্যক্ষ করছি। বাংলাদেশ মানবিক বিবেচনায় রোহিঙ্গাদের আশ্রয় দিয়েছে এবং ইউক্রেনে মানবিক সহায়তা প্রদানের পদক্ষেপকে সমর্থন করেছে।
দু’দেশের পররাষ্ট্রমন্ত্রী জলবায়ু পরিবর্তন ইস্যু এবং বাংলাদেশের মতো ঝুঁকিপূর্ণ দেশের ওপর এর প্রভাব নিয়ে আলোচনা করেন। তারা বৈশ্বিক ইস্যুতে একসঙ্গে কাজ করতে সম্মত হয়েছেন। পররাষ্ট্রমন্ত্রী মোমেন বাংলাদেশে Regional Adaptation Centre (আঞ্চলিক অভিযোজন কেন্দ্র)-এর জন্য জাপানের সহায়তা কামনা করেন। দুই পররাষ্ট্রমন্ত্রী বিভিন্ন বহুপাক্ষিক ফোরামে ভবিষ্যৎ প্রার্থিতা নিয়েও আলোচনা করেছেন এবং একে অপরের প্রার্থীদের সমর্থন দেওয়ার কথা পুনর্ব্যক্ত করেছেন।
টোকিওতে বাংলাদেশের রাষ্ট্রদূত শাহাবুদ্দিন আহমদ, মিশন উপ-প্রধান শাহ্ আসিফ রহমান এবং পরিচালক (পররাষ্ট্রমন্ত্রীর কার্যালয়) মোঃ এমদাদুল ইসলাম চৌধুরী বৈঠকে অংশ নেন।
#

মোহসিন/এনায়েত/রফিকুল/আব্বাস/২০২২/২২২৬ ঘণ্টা
তথ্যবিবরণী                                                                                           নম্বর : ১৫৩০
সকল বিভাগ, জেলা ও উপজেলায় বহুমুখী কমপ্লেক্স নির্মাণ করা হচ্ছে
                                   ----মহিলা ও শিশু বিষয়ক প্রতিমন্ত্রী 
ঢাকা, ২৮ চৈত্র (১১ এপ্রিল):    
মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, সরকার নারীর কর্মসংস্থান সৃষ্টি ও উদ্যোক্তা তৈরিতে বহুমুখী কার্যক্রম বাস্তবায়ন করছে। এ লক্ষ্যে খুলনায় নির্মিত হবে দশ তলা কমপ্লেক্স ভবন। এ ভবন  প্রধানমন্ত্রী শেখ হাসিনার অঙ্গীকার ২০৪১ সালে কর্মস্থলে নারীর অংশগ্রহণ ৫০ শতাংশ উন্নীত করতে গুরুত্বপূর্ণ ভূমিকা রাখবে।

প্রতিমন্ত্রী ফজিলাতুন নেসা ইন্দিরা আজ খুলনা শহরের শেরে বাংলা রোডে খুলনা মহিলা বিষয়ক অধিদপ্তরের উপপরিচালকের কার্যালয় ও প্রস্তাবিত কমপ্লেক্স ভবন নির্মাণস্থান পরিদর্শন ও মতবিনিময়ের সময় প্রধান অতিথির বক্তৃতায় একথা বলেন।
প্রতিমন্ত্রী ইন্দিরা আরো বলেন, মহিলা ও শিশু বিষয়ক মন্ত্রণালয় নারীর অর্থনৈতিক উন্নয়নে বিভিন্ন প্রশিক্ষণ, আর্থিক সহায়তা, সামাজিক নিরাপত্তা ও পণ্য বিপনন নেটওয়ার্ক প্রতিষ্ঠা করছে। সকল বিভাগ, জেলা ও উপজেলায় বহুমুখী কমপ্লেক্স নির্মাণ করা হচ্ছে। খুলনা বিভাগীয় শহরে প্রথম ধাপে দশ তলাবিশিষ্ট ভবন নির্মাণের কার্যক্রম প্রক্রিয়াধীন। এই ভবনে প্রশিক্ষণ কেন্দ্র, কর্মজীবী মহিলা হোস্টেল, ডে-কেয়ার সেন্টার ও নারী উদ্যোক্তাদের তৈরি পণ্যের বিক্রয় কেন্দ্র থাকবে। যার মাধ্যমে এ অঞ্চলের নারীরা বিশেষভাবে উপকৃত হবে ।
  
এ সময় জাতীয় মহিলা সংস্থার চেয়ারম্যান বেগম চেমন আরা তৈয়ব, মহিলা বিষয়ক অধিদপ্তরের মহাপরিচালক ফরিদা পারভীন, যুগ্মসচিব মোঃ ইকবাল হোসেন, খুলনা জেলা প্রশাসক মোঃ মনিরুজ্জামান তালুকদারসহ গণপূর্ত অধিদফতরের নির্বাহী প্রকৌশলী উপস্থিত ছিলেন। 
 
পরে প্রতিমন্ত্রী প্রস্তাবিত বহুতল ভবনের স্থান ঘুরে দেখেন। 
 
#
আলমগীর/এনায়েত/সঞ্জীব/রফিকুল/আব্বাস/২০২২/২২২০ ঘণ্টা

বছরে উজান হতে ১দশমিক ২ বিলিয়ন টন পলি বাংলাদেশে এসে জমা হয়
                                                                    --জাহিদ ফারুক
ঢাকা, ২৮ চৈত্র (১১ এপ্রিল):    
পানি সম্পদ প্রতিমন্ত্রী জাহিদ ফারুক বলেছেন, সুনামগঞ্জ জেলায় প্রতিবছর আগাম বন্যায় ফসল রক্ষা বাধ ও ফসলের ক্ষয়ক্ষতি হয়, তবে অগ্রীম সতর্কতামূলক ব্যবস্থা গ্রহণের ফলে ২০১৭ সাল হতে এ ক্ষয়ক্ষতির পরিমান অনেকাংশে হ্রাস পেয়েছে । ভারতের চেরাপুঞ্জির বৃষ্টির পানি এসে সুনামগঞ্জে জমা হয়। প্রতিবছর উজান হতে ১ দশমিক ২ বিলিয়ন টন পলি আমাদের দেশে চলে এসে জমা হয়। ফলে নদীর নাব্যতা হ্রাস পাচ্ছে। নদী ও খালে পানি ধারণ ক্ষমতা কমে যাচ্ছে । ড্রেজিং করে এসব নদী ও খাল রক্ষা করার কাজ চলমান রয়েছে।
আজ মন্ত্রণালয়ের সম্মেলন কক্ষে হাওড়ে বন্যা পরিস্থিতি নিয়ে এক সংবাদ সম্মেলনে এই তথ্য জানিয়েছেন পানি সম্পদ প্রতিমন্ত্রী কর্নেল জাহিদ ফারুক । সংবাদ সম্মেলনে উপমন্ত্রী এ কে এম এনামুল হক শামীম ও সিনিয়র সচিব কবির বিন আনোয়ার বক্তব্য রাখেন। 
প্রতিমন্ত্রী জাহিদ ফারুক বলেন, সুনামগঞ্জ হাওড়ে মোট ১হাজার ৭শ ১৮ কি.মি. বাধ রয়েছে, এর মধ্যে ৫শ৩৫ কি.মি. বাধের কাজ ড্রোনের মাধ্যমে ছবি সংগ্রহ করে যাচাই বাছাই ও মনিটরিং করা হয়েছে। সাম্প্রতি বন্যায় হাওড়ের ৩টি স্থানে ১৭০ মিটার বাধ ভেঙ্গে গেছে, দুটি স্থানের বাধের মেরামত কাজ চলমান রয়েছে। অন্যান্য হাওড়ে ধান কাটা অব্যাহত রয়েছে। 

জাহিদ ফারুক বলেন, দেশে ৭টি হাওড় জেলার ৩শ ৭৩ টি হাওড়ের মধ্যে সুনামগঞ্জে সর্বাধিক হাওড় রয়েছে। এবছর জেলায় মোট ২ লাখ ২৩ হাজার হেক্টর জমিতে ফসল চাষ করা হয়েছে। আকস্মিক বন্যায় হাওড়ের ৫ হাজার হেক্টর জমির ফসল নষ্ট হয়েছে। এছাড়া সিলেট ও সুনামগঞ্জে হাওড়ের বাধে ১৩৬ টি স্থানে সিপেজ এর সৃষ্টি হয়েছে, এর মধ্যে ৮৮টি সম্পূর্ণ মেরামত করা হয়েছে, ৩৮ টির কাজ চলমান রয়েছে। ডেল্টা প্ল্যান-২১০০ অনুযায়ী ৬৪টি জেলায় নদী খননের লক্ষ্যে ৫১১ টি নদীর যায়গায় ৬২৭ টি ছোট নদী ও খাল খনন কাজ চলমান রয়েছে।  

প্রতিমন্ত্রী বলেন, এ জেলার জন্য ১৫শ ৪৭ কোটি টাকার ১৪ নদী খননের একটি প্রকল্প নেয়া হচ্ছে যার দৈর্ঘ ৩শ ২৭ কি. মি.; সংযুক্ত খাল ২শ ৫০কি:মি: । নভেম্বরে একনেকে পাশ হলে ২০২৩ সালে কাজ শুরু হবে। তিনি বলেন, দুর্নীতি অভিযোগ পেলে তাৎক্ষণিক ব্যবস্থা গ্রহণ করা হবে । হাওড় প্রতিরক্ষা বাধ ভেঙ্গে ফসলহানির ঘটনা তদন্তে ছয় সদস্যবিশিষ্ট একটি কমিটি করেছে পানি সম্পদ মন্ত্রণালয়। ক্ষতিগ্রস্ত কৃষকদের জন্য নগদ অর্থসহ কৃষিঋণ মওকুফসহ যা যা করা দরকার তা করা হবে, কৃষি মন্ত্রণালয় হতে সহায়তা করা হবে বলে জানান এনামুল হক শামীম।
 অনুষ্ঠানে সিনিয়র সচিব কবির বিন আনোয়ার বক্তব্য রাখেন

#
গিয়াস/এনায়েত/রফিকুল/আব্বাস/২০২২/২২২১ ঘণ্টা
তথ্যবিবরণী                                                                                           নম্বর : ১৫২৮
প্রশিক্ষকদের অবশ্যই যুগোপযোগী পেশাগত দক্ষতা অর্জন করতে হবে
                                  -- কারিগরি ও মাদ্রাসা বিভাগের সচিব
ঢাকা, ২৮ চৈত্র (১১ এপ্রিল):

কারিগরি শিক্ষার প্রশিক্ষকদের প্রশিক্ষক তৈরির লক্ষ্যে উচ্চতর প্রশিক্ষণ কার্যক্রম শুরু হয়েছে। কারিগরি শিক্ষা অধিদপ্তর (ডিটিই) ও বাংলাদেশ কারিগরি শিক্ষা বোর্ড (বিটিইবি) দেশে মাস্টার প্রশিক্ষকদের জন্য প্রথমবারের মতো দক্ষতাভিত্তিক প্রশিক্ষণ ও মূল্যায়ন (সিবিটিএন্ডএ) প্রশিক্ষণ (লেভেল-৫) আয়োজন করে। ইউরোপীয় ইউনিয়নের আর্থিক সহযোগিতায় এ কার্যক্রমে কারিগরি সহায়তা দিয়েছে আন্তর্জাতিক শ্রম সংস্থা (আইএলও)-এর স্কিলস-২১ প্রকল্প।

আন্তর্জাতিক পর্যায়ের একজন মাস্টার প্রশিক্ষকের অধীনে সারা দেশের ২৪ জন লেভেল-৪ প্রশিক্ষক ও মূল্যায়নকারী এতে অংশ নেন। রাজধানী ও এর আশপাশে বিভিন্ন ভেন্যুতে গত ১৪ মার্চ থেকে ১১ এপ্রিল পর্যন্ত এই আবাসিক প্রশিক্ষণ কার্যক্রম চলে। অনলাইন ও অফলাইনে ৩০ দিনের এ কোর্সে অংশগ্রহণকারী সবাই কারিগরি শিক্ষা ও প্রশিক্ষণ প্রতিষ্ঠানের শিক্ষক এবং প্রশিক্ষক। আগামী ১৫ ও ১৬ এপ্রিল প্রশিক্ষণ পরবর্তী মূল্যায়ন শেষে তারা পরবর্তী এক বছর দেশের আরো ১৮০ জন শিক্ষক ও প্রশিক্ষককে প্রশিক্ষণ দেবেন। কারিগরি শিক্ষার্থীদের দক্ষতার মান বাড়াতে তারা বিভিন্ন প্রতিষ্ঠানে কাজ করার পাশাপাশি পর্যায়ক্রমে আরো মাস্টার প্রশিক্ষক তৈরি করবেন।

আজ ঢাকার টেকনিক্যাল টিচার্স ট্রেনিং কলেজে প্রশিক্ষণের সমাপনী অনুষ্ঠানে শিক্ষা মন্ত্রণালয়ের কারিগরি ও মাদ্রাসা শিক্ষা বিভাগের সচিব মোঃ কামাল হোসেন বলেন, কারিগরি শিক্ষা ও প্রশিক্ষণ ব্যবস্থার আধুনিকীকরণের জন্য সরকার গতানুগতিক ক্লাসরুমভিত্তিক শিক্ষণ ব্যবস্থাকে কর্মক্ষেত্র উপযোগী দক্ষতাভিত্তিক (সিবিটিএন্ডএ) পদ্ধতিতে রূপান্তরে অগ্রাধিকার দিয়ে কাজ করে যাচ্ছে। এই লক্ষ্য পূরণে দরকার মানসম্পন্ন দক্ষতাভিত্তিক শিক্ষাদানের মতো একটি কাঠামোগত প্রক্রিয়া।

কামাল হোসেন বলেন, কারিগরি শিক্ষক ও প্রশিক্ষকদের অবশ্যই যুগোপযোগী পেশাগত দক্ষতা অর্জন করতে হবে। শুধু পাঠদান নয়, কর্মক্ষেত্রের  সঙ্গে সঙ্গতিপূর্ণ উপকরণ তৈরি ও কার্যকর শিক্ষার পরিবেশ তৈরি করতেও তাদের ভূমিকা গুরুত্বপূর্ণ। তাহলেই কারিগরি শিক্ষার্থীদের গুণগত মান ও পেশাদারিত্বের উন্নতি ঘটবে। শিক্ষার্থীরাও বুঝবে কারিগরি শিক্ষাই জীবনমান উন্নয়নের মাধ্যম হতে পারে।
#
জাহিদ/পাশা/এনায়েত/সঞ্জীব/রফিকুল/জয়নুল/২০২২/২২০০ঘণ্টা

তথ্যবিবরণী                                                                                                                            নম্বর : ১৫২৭
‘বাংলা নববর্ষ ১৪২৯’ উদ্‌যাপন উপলক্ষ্যে সরকার কর্তৃক গৃহীত কর্মসূচি
ঢাকা, ২৮ চৈত্র (১১ এপ্রিল):

বাংলা নববর্ষ ১৪২৯ উদ্যাপন উপলক্ষ্যে গত ২৮ মার্চ সংস্কৃতি বিষয়ক প্রতিমন্ত্রী কে এম খালিদের সভাপতিত্বে সংস্কৃতি বিষয়ক মন্ত্রণালয়ের সভাকক্ষে এক আন্তঃমন্ত্রণালয় সভা অনুষ্ঠিত হয়। উক্ত সভার সিদ্ধান্ত মোতাবেক বাংলা নববর্ষ ১৪২৯ উদ্‌যাপন উপলক্ষ্যে নিম্নোক্ত কর্মসূচি পালনের সিদ্ধান্ত গৃহীত হয়।

আগামী ১৪ এপ্রিল পহেলা বৈশাখ, বাংলা নববর্ষের প্রথম দিন। ‘বাংলা নববর্ষ ১৪২৯’ জাঁকজমকপূর্ণভাবে উদ্‌যাপনের লক্ষ্যে জাতীয় পর্যায়ে ব্যাপক কর্মসূচি গ্রহণ করেছে সরকার। এ উপলক্ষ্যে রাষ্ট্রপতি ও প্রধানমন্ত্রী বাণী দিবেন। দিনটি হবে সরকারি ছুটির দিন। ঢাকা বিশ্ববিদ্যালয়ের চারুকলা অনুষদ ‘মঙ্গল শোভাযাত্রা’ ও সাংস্কৃতিক অনুষ্ঠান আয়োজন করবে। ছায়ানট রমনা বটমূলে সাংস্কৃতিক অনুষ্ঠান আয়োজন করবে। বাংলা নববর্ষের তাৎপর্য এবং মঙ্গল শোভাযাত্রার ইতিহাস ও ইউনেস্কো কর্তৃক এটিকে ÔIntangible Cultural HeritageÕ-এ অন্তর্ভুক্তির বিষয়টি তুলে ধরে এদিন সংস্কৃতি বিষয়ক মন্ত্রণালয় ও বাংলা একাডেমির উদ্যোগে বিভিন্ন জাতীয় পত্রিকায় ক্রোড়পত্র প্রকাশ করা হবে।

বাংলা নববর্ষ উদ্যাপন উপলক্ষ্যে দেশের সকল জেলা, উপজেলা ও ইউনিয়নে বৈশাখী র‌্যালি আয়োজন করা হবে। এছাড়া কুইজ প্রতিযোগিতা, সাংস্কৃতিক অনুষ্ঠান ও লোকজ মেলার আয়োজন করবে স্থানীয় প্রশাসন। বাংলাদেশ শিল্পকলা একাডেমি দুইদিনব্যাপী অনুষ্ঠানমালার আয়োজন করবে। বাংলা একাডেমি এবং বাংলাদেশ ক্ষুদ্র ও কুটির শিল্প কর্পোরেশন (বিসিক) কর্তৃক বাংলা একাডেমি প্রাঙ্গণে এবং বাংলাদেশ লোক ও কারুশিল্প ফাউণ্ডেশন কর্তৃক ফাউণ্ডেশন প্রাঙ্গণে নববর্ষ মেলা ও সাংস্কৃতিক অনুষ্ঠান আয়োজন করা হবে। বাংলাদেশ  শিশু একাডেমি, গণগ্রন্থাগার অধিদপ্তর, আরকাইভস ও গ্রন্থাগার অধিদপ্তর, বাংলাদেশ জাতীয় জাদুঘর, কবি নজরুল ইনস্টিটিউট, কপিরাইট অফিস ও জাতীয় গ্রন্থকেন্দ্র আলোচনাসভা, প্রদর্শনী, কুইজ, রচনা ও চিত্রাঙ্কন প্রতিযোগিতাসহ নানা অনুষ্ঠানমালার আয়োজন করবে। ক্ষুদ্র নৃগোষ্ঠীর সাংস্কৃতিক ইনস্টিটিউট/একাডেমিসমূহ তাঁদের নিজস্ব ব্যবস্থাপনায় অনুষ্ঠান আয়োজন করবে।

বাংলা নববর্ষে সকল কারাগার, হাসপাতাল ও শিশু পরিবারে (এতিমখানা) উন্নতমানের ঐতিহ্যবাহী বাঙালি খাবার ও ইফতারের আয়োজন করা হবে। শিশু পরিবারের শিশুদের নিয়ে ও কারাবন্দিদের পরিবেশনায় সাংস্কৃতিক অনুষ্ঠানের আয়োজন করা হবে এবং কয়েদিদের তৈরি বিভিন্ন দ্রব্যাদি প্রদর্শনীর ব্যবস্থা করা হবে। সকল জাদুঘর ও প্রত্নস্থান সর্বসাধারণের জন্য উন্মুক্ত রাখা হবে। শিশু-কিশোর, শিক্ষার্থী, প্রতিবন্ধী ও বিশেষ চাহিদা সম্পন্ন শিশুদের বিনা টিকেটে প্রবেশের সুযোগ থাকবে।

সকল শিক্ষাপ্রতিষ্ঠানে স্ব-স্ব ব্যবস্থাপনায় উৎসবমুখর পরিবেশে ও যথাযথ আড়ম্বরে বাংলা নববর্ষ উদ্‌যাপন করা হবে। বিদেশে অবস্থিত বাংলাদেশ মিশনসমূহ এ উপলক্ষ্যে বিশেষ অনুষ্ঠানমালার আয়োজন করবে। 

সকল সরকারি-বেসরকারি টিভি, বাংলাদেশ বেতার, এফএম ও কমিউনিটি রেডিও বাংলা নববর্ষের অনুষ্ঠানমালা সম্প্রচারের ব্যবস্থা গ্রহণ করবে এবং স্বউদ্যোগে বাংলা নববর্ষের ওপর বিশেষ অনুষ্ঠানমালার আয়োজন করবে। বাংলাদেশ টেলিভিশন, বাংলাদেশ বেতার ও বেসরকারি চ্যানেলসমূহ রমনা বটমূলে ছায়ানট আয়োজিত সাংস্কৃতিক অনুষ্ঠান সরাসরি সম্প্রচার করবে। বাংলা নববর্ষের অনুষ্ঠান প্রচারের বিষয়ে তথ্য ও সম্প্রচার মন্ত্রণালয় প্রয়োজনীয় নির্দেশনা জারি করবে।

‘বাংলা নববর্ষ ১৪২৯’ উদ্‌যাপনকালে আইনশৃঙ্খলা রক্ষাকারী বাহিনী সারাদেশে ব্যাপক নিরাপত্তা ব্যবস্থা গ্রহণ করবে।
#
ফয়সল/পাশা/এনায়েত/সঞ্জীব/জয়নুল/২০২২/২০৫৫ঘণ্টা

তথ্যবিবরণী                                                                                                    নম্বর : ১৫২৬
ঈদের ছুটির আগেই শ্রমিকদের বোনাস এবং চলতি মাসের

 ১৫ দিনের বেতন পরিশোধ করবেন মালিকগণ

ঢাকা, ২৮ চৈত্র (১১ এপ্রিল):   
গার্মেন্টসসহ সকল সেক্টরের মালিকগণ ঈদুল ফিতরের ছুটির আগেই শ্রমিকদের ঈদ বোনাস এবং চলতি মাসের অন্তত ১৫ দিনের বেতন পরিশোধ করবেন। 

আজ রাজধানীর বিজয়নগরে শ্রম ভবনের সম্মেলন কক্ষে শ্রম ও কর্মসংস্থান প্রতিমন্ত্রী বেগম মন্নুজান সুফিয়ানের সভাপতিত্বে মন্ত্রণালয়ের ত্রিপক্ষীয় পরামর্শ পরিষদ-টিসিসি’র ৭১তম এবং আরএমজি টিসিসি’র ১২তম সভায় এ সিদ্ধান্ত হয়।

সভা শেষে প্রেস ব্রিফিংয়ে শ্রম প্রতিমন্ত্রী বলেন, গার্মেন্টসসহ রাষ্ট্রায়ত্ত, বেসরকারি, প্রাতিষ্ঠানিক-অপ্রাতিষ্ঠানিক সকল খাতের শ্রমিকদের ঈদের বোনাস এবং চলতি (এপ্রিল) মাসের অন্তত ১৫ দিনের বেতন এবং যদি বকেয়া থাকে তাসহ ঈদের ছুটির আগেই মালিকগণ প্রদান করবেন।

প্রতিমন্ত্রী বলেন, শ্রমিকদের ঈদের ছুটি সরকারি ছুটির সাথে মিলিয়ে ছুটি প্রদান করবেন। তবে জরুরি রপ্তানির প্রয়োজনে শ্রমিকদের সাথে আলোচনা সাপেক্ষে ছুটি এদিক ওদিক করতে পারবেন। তিনি বলেন, শ্রমঘন এলাকায় শ্রমিকদের বেতন-বোনাস প্রদানের সুবিধার্থে ছুটির দিনেও ব্যাংক খোলা রাখার বিষয়ে বাংলাদেশ ব্যাংকের গভর্নর বরাবরে পত্র দেয়া হবে। শ্রমিকরা যাতে ঈদের ছুটিতে ভালোভাবে, নির্বিঘ্নে ঈদে যাতায়াত করতে পারেন সেজন্য সংশ্লিষ্টদের ব্যবস্থা গ্রহণের আহ্বান জানান। 

মন্ত্রণালয়ের সচিব মোঃ এহছানে এলাহী, অতিরিক্ত সচিব জেবুন্নেছা করিম, বাণিজ্য মন্ত্রণালয়ের অতিরিক্ত সচিব নুসরাত জাবীন বানু, কলকারখানা ও প্রতিষ্ঠান পরিদর্শন অধিদপ্তরের মহাপরিদর্শক 
মোঃ নাসির উদ্দীন আহমেদ, শ্রম অধিদপ্তরের মহাপরিচালক খালেদ মামুন চৌধুরী, বাংলাদেশ এমপ্লারয়ার্স ফেডারেশনের ভাইস প্রেসিডেন্ট সুসমিতা আনিস, বিজিএমইএ’র ভাইস প্রেসিডেন্ট মোঃ নাসির উদ্দিন, পরিচালক হারুন উর রশীদ, জতীয় শ্রমিক লীগের সভাপতি নুর কুতুব আলম মান্নানসহ বিভিন্ন মন্ত্রণালয়, শিল্প পুলিশ, সংস্থার ঊর্ধ্বতন কর্মকর্তা এবং শ্রমিক সংগঠনের সভায় অংশ গ্রহণ করেন।

#
আকতারুল/এনায়েত/সঞ্জীব/রফিকুল/আব্বাস/২০২২/২০৪৭ ঘণ্টা

তথ্যবিবরণী                                                                                                                            নম্বর : ১৫২৫
আর্তমানবতার সেবায় বিত্তবানদের এগিয়ে আসার আহ্বান শিল্প প্রতিমন্ত্রীর
ঢাকা, ২৮ চৈত্র (১১ এপ্রিল):

শিল্প প্রতিমন্ত্রী কামাল আহমেদ মজুমদার বলেছেন, তৌহিদ ফাউন্ডেশন আর্তমানবতার সেবায় মানুষের কল্যাণে কাজ করে যাচ্ছে। তিনি তৌহিদ ফাউন্ডেশনের কল্যাণে বিত্তবানদের এগিয়ে আসার আহ্বান জানান।

প্রতিমন্ত্রী আজ মিরপুর টোলারবাগে তৌহিদ ফাউন্ডেশনে প্রশিক্ষণার্থীদের মাঝে কম্পিউটার, সেলাই মেশিন এবং অসহায় দরিদ্রদের মধ্যে ২৫ কেজি করে ১৬০০ বস্তা চাল বিতরণ অনুষ্ঠানে প্রধান অতিথির বক্তব্যে এ আহ্বান 
জানান।

তৌহিদ ফাউন্ডেশনের প্রতিষ্ঠাতা সভাপতি মোঃ তৌহিদুল ইসলামের সভাপতিত্বে অনুষ্ঠানে বিশেষ অতিথি হিসেবে সংসদ সদস্য বীর মুক্তিযোদ্ধা আগা খান মিন্টু, তৌহিদ ফাউন্ডেশনের সাধারণ সম্পাদক মোঃ শহিদুল ইসলাম, মিরপুর মনিপুর উচ্চ  বিদ্যালয় ও কলেজের অধ্যক্ষ মোঃ ফরহাদ হোসেন, মিরপুর থানা আওয়ামী লীগের সভাপতি এস এম হানিফ এবং তৌহিদ ফাউন্ডেশনের উপদেষ্টা মোঃ দেলোয়ার হোসেন বক্তৃতা করেন।

শিল্প প্রতিমন্ত্রী বলেন, তৌহিদ ফাউন্ডেশন ফ্রি এম্বুলেন্সের মাধ্যমে লাশ, অসুস্থ রোগীকে জরুরিভিত্তিতে হাসপাতালে পৌঁছানো এবং মৃত ব্যক্তির লাশ পরিবহণ, লাশ গোসল, বেকার যুবসমাজকে কম্পিউটার প্রশিক্ষণ প্রদান, সকল বয়সী নারী পুরুষকে সেলাই প্রশিক্ষণ দিয়ে সেলাই মেশিন প্রদান, দুস্থ’ ও দরিদ্র নারী পুরুষকে চোখের ছানি অপারেশন, চশমা ও ঔষধ প্রদান করা, মা ও শিশু, অসহায় দরিদ্র জনগোষ্ঠীর চিকিৎসা সেবা প্রদান, গরিব মেধাবী শিক্ষার্থীদের মাঝে বৃত্তি প্রদান, প্রাকৃতিক দুর্যোগ ও মহামারিকালে ত্রাণ এবং আর্থিক সহায়তা প্রদান করে বিকশিত হয়েছে। তিনি এলাকার অসহায় দরিদ্র মানুষের কল্যাণে তৌহিদ ফাউন্ডেশনের মতো সেবা প্রদানে বিত্তবানদের এগিয়ে আসার আহ্বান জানান।

পরে প্রতিমন্ত্রী প্রশিক্ষণার্থীদের মাঝে কম্পিউটার ও সেলাই মেশিন এবং অসহায় দরিদ্রদের মধ্যে ২৫ কেজি করে ১৬০০ বস্তা চাল বিতরণ করেন।
#
রফিক/পাশা/এনায়েত/সঞ্জীব/রফিকুল/জয়নুল/২০২২/২০৩৫ঘণ্টা
 

তথ্যবিবরণী                                                                                                         নম্বর : ১৫২৪ 
বাংলাদেশ শ্রীলংকা ও পাকিস্তানের মতো হবে না
           -- পরিকল্পনা মন্ত্রী
ঢাকা, ২৮ চৈত্র (১১ এপ্রিল): 
পরিকল্পনা মন্ত্রী এম এ মান্নান বলেছেন, বাংলাদেশের জনগণের হারানোর কিছু নাই। সামনে শুধু আলো আর আলো। বাংলাদেশ এখন অনেক শক্তিশালী। বাংলাদেশ শ্রীলংকা ও পাকিস্তানের মতো হবে না।
মন্ত্রী আজ ঢাকা রিপোর্টার্স ইউনিটির নসরুল হামিদ মিলনায়তনে সাংবাদিক দীপক চৌধুরীর লেখা 'বঙ্গবন্ধুর দেশে' গ্রন্থের মোড়ক উন্মোচন অনুষ্ঠানে প্রধান অতিথির বক্তৃতায় এসব কথা বলেন। অনুষ্ঠানে বিশেষ অতিথি হিসেবে উপস্থিত ছিলেন নৌপরিবহন প্রতিমন্ত্রী খালিদ মাহমুদ চৌধুরী।

নৌপরিবহন প্রতিমন্ত্রী বলেন, শ্রীলংকা ও পাকিস্তানের পারিপার্শিকতা দেখে অনেকে মনে করছেন বাংলাদেশ শ্রীলংকা ও পাকিস্তানের মতো হয়ে যাবে- আসলে এটা তাদের মনের কথা। তাদের মনের কথা কেন বাংলাদেশ; শ্রীলংকা ও পাকিস্তানের মতো হচ্ছে না? টেকনাফ থেকে তেঁতুলিয়া, রূপসা থেকে পাথুরিয়া বাংলার মানুষ প্রধানমন্ত্রী শেখ হাসিনার জাদুকরী নেতৃত্বে ভালো আছে। যারা মনে করে বাংলার মানুষ ভালো থাকবে না, এদেশ শ্রীলংকা ও পাকিস্তানের মতো হবে-এটা তাদের ভুল ধারনা; আসলে তারাই নির্মূল হয়ে যাবে।

মোড়ক উন্মোচন অনুষ্ঠানে ব্রাক বিশ্ববিদ্যালয়ের অধ্যাপক ড. ফাহিম হাসান শাহেদ, সাংবাদিক তুহিনূর সুলতানা, দিনাজপুর জেলার বিরল পৌরসভার মেয়র সবুজার সিদ্দিক সাগর ও গ্রন্থের লেখক দীপক চৌধুরী বক্তব্য রাখেন।

#

জাহাঙ্গীর/পাশা/এনায়েত/সঞ্জীব/রেজাউল/২০২২/২০০০ ঘণ্টা

তথ্যবিবরণী                                                                                                                         নম্বর : ১৫২৩
প্রত্যাশার চেয়েও এগিয়ে তৃতীয় টার্মিনালের নির্মাণ কাজ
                                             -- বিমান প্রতিমন্ত্রী
ঢাকা, ২৮ চৈত্র (১১ এপ্রিল):

 বেসামরিক বিমান পরিবহন ও পর্যটন মন্ত্রণালয়ের প্রতিমন্ত্রী মোঃ মাহবুব আলী বলেছেন, প্রত্যাশার চেয়েও এগিয়ে তৃতীয় টার্মিনালের নির্মাণ কাজ। বিশ্বমানের এ বিমানবন্দর নির্মাণকাজ প্রত্যাশিত লক্ষ্যের চেয়ে ১ দশমিক ৯ শতাংশ এগিয়ে আছে। ২০২৩ সালের সেপ্টেম্বর/অক্টোবর নাগাদ থার্ড টার্মিনালের উদ্বোধন করা সম্ভব হবে। 

প্রতিমন্ত্রী আজ রাজধানীর কুর্মিটোলায় হজরত শাহজালাল আন্তর্জাতিক বিমানবন্দরের তৃতীয় টার্মিনালের নির্মাণ কাজ পরিদর্শন শেষে সাংবাদিকদের এসব কথা বলেন। 

মাহবুব আলী বলেন, তৃতীয় টার্মিনাল নির্মাণ কাজ শেষ হলে যাত্রী সেবায় অবকাঠামোগত যে সীমাবদ্ধতা আছে তা কাটিয়ে ওঠা সম্ভব হবে। তিনি জানান, ৮ এপ্রিল ২০২২ তারিখ পর্যন্ত শাহজালাল বিমানবন্দরের তৃতীয় টার্মিনালের নির্মাণকাজ ৩২ দশমিক ৭ শতাংশ সম্পন্ন হওয়ার কথা ছিল। কিন্তু, বাস্তবে এর নির্মাণকাজ শেষ হয়েছে ৩৪ দশমিক ৬ শতাংশ। 

তৃতীয় টার্মিনালের কাজের সঙ্গে টার্মিনাল প্রবেশের টানেল ও এলিভেটেড এক্সপ্রেসওয়ের সংযোগে কোনো সমস্যা নেই উল্লেখ করে বিমান প্রতিমন্ত্রী বলেন, এ কাজগুলোর মধ্যে সমন্বয় করতে হবে। এলিভেটেড এক্সপ্রেসওয়ের কাজটি কিছুদিনের মধ্যেই শুরু হবে তখন এক্সপ্রেসওয়ের সঙ্গে টার্মিনালকে  যুক্ত করা হবে। টানেল আশকোনা হজ ক্যাম্প পর্যন্ত সম্প্রসারণ করার জন্য প্রধানমন্ত্রী নির্দেশনা দিয়েছেন। সেই অনুযায়ী কাজ হবে। এ প্রকল্পের ব্যয় বাড়বে কিনা সাংবাদিকদের এমন প্রশ্নের জবাবে প্রতিমন্ত্রী বলেন, এটা আমরা দেখবো। যেটা সামঞ্জস্য ব্যয়, সেটাই দেখা হবে।  

মধ্যপ্রাচ্যসহ বিভিন্ন দেশের গন্তব্যে উচ্চ দামের বিমান ভাড়া প্রসঙ্গে প্রতিমন্ত্রী বলেন, এয়ারলাইন্সগুলোর সঙ্গে বসে বিষয়টি আলোচনা করা হয়েছে। টিকেটের বেশি দাম এই সমস্যাটি ধীরে ধীরে কমে আসছে। এক মাসের মধ্যে আরো কমে আসবে। এবারের হজ মৌসুমে হয়তো ৩০ থেকে ৫০ হাজার বাংলাদেশি সৌদি আরব যেতে পারবেন, এ বিষয়ে প্রস্তুতি কেমন, বিমান ভাড়া বাড়বে কি না সাংবাদিকদের প্রশ্নের জবাবে প্রতিমন্ত্রী বলেন, ‘সরকার বিমান ভাড়া সহনশীল পর্যায়ে রাখার সচেষ্ট থাকবে’। 

 বেসামরিক বিমান পরিবহন ও পর্যটন মন্ত্রণালয়ের অতিরিক্ত সচিব (পরিকল্পনা) সুকেশ কুমার সরকার ও বেসামরিক বিমান চলাচল কর্তৃপক্ষের প্রধান প্রকৌশলী মোঃ আবদুল মালেক এ সময় উপস্থিত ছিলেন।
#

তথ্যবিবরণী                                                                                                  নম্বর : ১৫২২
বাংলাদেশে স্টার্টআপ ইকোসিস্টেম ও

সেমিকন্ডাক্টর ম্যানুফ্যাকচারিং ইন্ডাস্ট্রিতে কাজ করতে আগ্রহী নেদারল্যান্ডস

ঢাকা, ২৮ চৈত্র (১১ এপ্রিল): 

নেদারল্যান্ডসভিত্তিক আন্তর্জাতিক বিশেষায়িত প্রতিষ্ঠান ব্রেইনপোর্ট আইন্দহোভেন বাংলাদেশে স্টার্টআপ ইকোসিস্টেম ও সেমিকন্ডাক্টর মেনুফ্যাকচারিং, এডভান্স হাইটেক মেনুফ্যাকচারিং ইন্ডাস্ট্রি নিয়ে কাজ করতে আগ্রহী। 

তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলকের সাথে বাংলাদেশে নিযুক্ত নেদারল্যান্ডসের রাষ্ট্রদূত অ্যান ভ্যান লিউয়েনের নেতৃত্বে ৭ সদস্যের এক প্রতিনিধিদল আজ ঢাকায় আগারগাঁওস্থ আইসিটি বিভাগের সভাকক্ষে বৈঠককালে এ আগ্রহের কথা ব্যক্ত করেন।  

প্রতিনিধিদলের অন্য সদস্যরা হচ্ছেন আন্তর্জাতিক ব্রেইনপোর্ট আইন্দহোভেনের সহ-প্রতিষ্ঠাতা পিটার পোর্টহেইন ও জুস্ট হেলমস, নেদারল্যান্ডস অ্যাম্বাসির ইকোনমিক অ্যাফেয়ার্সের সেক্রেটারি বাস ব্লাউ, ইকোনমিক অ্যাফেয়ার্সের সিনিয়র উপদেষ্টা মিসেস মন্নুজান খানম। এছাড়া অন্যান্যের মধ্যে উপস্থিত ছিলেন বাংলাদেশ হাইটেক পার্কের ব্যবস্থাপনা পরিচালক বিকর্ণ কুমার ঘোষসহ সংশ্লিষ্ট ঊর্ধ্বতন কর্মকর্তাগণ।

বৈঠককালে আইসিটি প্রতিমন্ত্রী ২০৪১ সালের জ্ঞানভিত্তিক অর্থনীতি, ইনোভেটিভ জাতি ও স্মার্ট বাংলাদেশ বিনির্মাণে প্রধানমন্ত্রীর আইসিটি বিষয়ক উপদেষ্টা সজীব ওয়াজেদ জয়ের নির্দেশনা ও তত্ত্বাবধানে দেশে ৩০০ স্কুল অভ্ ফিউচার, ৩৯টি আইটি/হাইটেক পার্ক, ডিজরাপ্টিভ টেকনোলজি বিষয়ে জ্ঞান আহরণের জন্য শেখ হাসিনা ইন্সটিটিউট অভ্ ফ্রন্টিয়ার টেকনোলজি, বিভিন্ন বিশ্ববিদ্যালয়ে বিশেষায়িত ল্যাব ও স্টার্টআপ ইকোসিস্টেমসহ আইসিটি বিভাগ গৃহীত ও বাস্তবায়িত বিভিন্ন কার্যক্রম তাদের কাছে তুলে ধরেন। তিনি সেমিকন্ডাক্টর প্রোডাকশন, এডভান্স হাইটেক ইন্ডাস্ট্রিসহ উল্লিখিত ক্ষেত্রসমূহে বাংলাদেশকে সার্বিক সহায়তার তাদের প্রতি আহ্বান জানান। 

নেদারল্যান্ডসভিত্তিক বিশ্বের অন্যতম বৃহৎ সেমিকন্ডাক্টর ম্যানুফ্যাকচারিং কোম্পানি এ এস এম আর এবং বিখ্যাত ইলেকট্রনিক্স কোম্পানি ফিলিপস তাদের সাথে যৌথভাবে পার্টনারশিপে কাজ করবে বলে প্রতিনিধিদল প্রতিমন্ত্রীকে অবহিত করেন। এ ব্যাপারে একটি যৌথ ওয়ার্কিং কমিটি গঠন করার বিষয়ে বৈঠকে সিদ্ধান্ত গ্রহণ করা হয়। 

#

তথ্যবিবরণী                                                                                                                         নম্বর : ১৫২১
নিরবচ্ছিন্ন বিদ্যুৎ ও গ্যাস সরবরাহে ঐক্যবদ্ধ প্রচেষ্টা অব্যাহত রাখতে হবে
                                                                    --বিদ্যুৎ প্রতিমন্ত্রী
ঢাকা, ২৮ চৈত্র (১১ এপ্রিল):

বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, নিরবচ্ছিন্ন বিদ্যুৎ ও গ্যাস সরবরাহে ঐক্যবদ্ধ প্রচেষ্টা অব্যাহত রাখতে হবে। অব্যাহত উন্নয়নের ফলে বিদ্যুৎ ও গ্যাসের চাহিদা উত্তরোত্তর বাড়ছে। বৈশ্বিক পরিস্থিতি বিবেচনা করে, সুষম উন্নয়নের জন্য সম্মিলিতভাবে এ চাহিদা মোকাবিলা করা এখন সময়ের দাবি। 

প্রতিমন্ত্রী আজ ঢাকায় বিদ্যুৎ ভবনে বিদ্যুৎ ও জ্বালানি পরিস্থিতি নিয়ে এক মতবিনিময় সভায় বক্তব্যকালে এসব কথা বলেন। তিনি বলেন, রমজানের এই সময় বিকাল ৫টা থেকে রাত ৯টা পর্যন্ত বিদ্যুতের চাহিদা ব্যাপক হারে বাড়ে। আগামী পনেরো দিন তাই এ সময়টুকু সকল শিল্প শ্রেণির গ্রাহকদের গ্যাস ব্যবহার বন্ধ রাখতে পারলে ভালো হয়। যে কোন সিদ্ধান্ত নেয়ার পূর্বে সংশ্লিষ্টদের সাথে আলোচনা-পর্যালোচনা করে নিলে ভালো ফল পাওয়া যায়। এ সময় ব্যবসাবান্ধব গ্যাস ও বিদ্যুৎ সরবরাহ নিয়ে ব্যবসায়ী নেতৃবৃন্দের সাথে খোলামেলা আলোচনা হয়। 

আলোচনা শেষে, পবিত্র রমজান উপলক্ষ্যে আগামী ১২ এপ্রিল ২০২২ তারিখ মঙ্গলবার হতে পরবর্তী ১৫ দিন বিকাল ৫টা থেকে রাত ৯টা পর্যন্ত অর্থাৎ প্রতিদিন মোট ৪ ঘন্টা সকল শিল্প শ্রেণির গ্রাহকদের গ্যাস ব্যবহার বন্ধ রাখতে ব্যবসায়ী নেতৃবৃন্দ সম্মত হন। 

মতবিনিময় সভায় অন্যান্যের মাঝে বিপিসির চেয়ারম্যান এবিএম আজাদ, বিদ্যুৎ বিভাগের ভারপ্রাপ্ত সচিব এ টি এম মোস্তফা কামাল, বাংলাদেশ পল্লী বিদ্যুতায়ন বোর্ড (আরইবি)-এর চেয়ারম্যান মোহা. সেলিম উদ্দিন, প্রেট্রোবাংলার চেয়ারম্যান নাজমুল আহসান, পিডিবির চেয়ারম্যান, মাহবুবুর রহমান, এফবিসিসিআই এর সভাপতি মোঃ জসিম উদ্দিন, বিকেএমইএ-এর নির্বাহী সভাপতি মোহাম্মদ হাতেম, বিটিএমএ-এর প্রেসিডেন্ট মো: আলী খোকন, ঢাকা চেম্বারস-এর পরিচালক মালিক তালহা ইসমাইল বারী, পলমল গ্রুপের পক্ষে মেজর মিজান (অব:), বিটিএমএ এর পরিচালক, প্রকৌশলী রেজাউল করিম, বিজিএমইএ এর পরিচালক আসিফ আশরাফ প্রমুখ উপস্থিত ছিলেন। 
#

তথ্যবিবরণী                                                                                                                      নম্বর : ১৫২০
রাস্তায় দোকান ও যত্রতত্র গাড়ি পার্কিং বন্ধ করতে হবে
                                      -- স্থানীয় সরকার মন্ত্রী
ঢাকা, ২৮ চৈত্র (১১ এপ্রিল):

যানজট নিরসনে রাস্তায় বিভিন্ন দোকানপাট বসানো এবং যত্রতত্র গাড়ি পার্কিং বন্ধ করতে হবে বলে জানিয়েছেন স্থানীয় সরকার মন্ত্রী মোঃ তাজুল ইসলাম।
 
আজ রাজধানীতে ঢাকা রিপোর্টার্স ইউনিটির নসরুল হামিদ মিলনায়তনে ঢাকা ইউটিলিটি রিপোর্টার্স এসোসিয়েশন (ডুরা) আয়োজিত ‘অসহনীয় যানজট: সমাধান কী’ শীর্ষক সংলাপে প্রধান অতিথির বক্তব্যে মন্ত্রী একথা জানান।
 
মন্ত্রী বলেন, রাজধানীর অধিকাংশ জায়গায় দেখা যায় রাস্তা দখল করে দোকান-পাট বসানো হয়েছে। আবার রাস্তার উপরে যেখানে সেখানে গাড়ি পার্কিং করে রাখা হয়, যা ট্রাফিক জ্যামের অন্যতম কারণ। যারা রাস্তার উপরে গাড়ি রাখবে তাদের বিরুদ্ধে তাৎক্ষণিকভাবে ব্যবস্থা নিতে হবে। এ ব্যাপারে আইন-শৃঙ্খলা বাহিনীকে আরো কঠোর অবস্থান নিতে হবে। তিনি জানান, ট্র্যাফিক জ্যাম বিশ্বের সকল দেশেই আছে। অনেক দেশ কার্যকর পদক্ষেপ নিয়ে কমিয়ে আনতে সক্ষম হয়েছে। সমস্যা চিহ্নিত করে দেশে সমাধান খুঁজতে হবে। 
 
মন্ত্রী আরো বলেন, রাস্তা না রেখে শুধু বড় বড় বিল্ডিং করলে এবং ব্যক্তিগত গাড়ির সংখ্যা বাড়লে রাস্তায় ট্রাফিক জ্যাম হওয়াটাই স্বাভাবিক। রাস্তায় গাড়ির সংখ্যা ক্রমাগত বেড়েই চলেছে। পাবলিক ট্রান্সপোর্ট ব্যবহারে সবাইকে উৎসাহী করতে হবে। তিনি বলেন, ট্র্যাফিক জ্যাম নিরসন করা একক কোনো প্রতিষ্ঠানের পক্ষে সম্ভব নয়। ট্রাফিক আইন মানার বিষয়ে মানুষকে আরো বেশি সচেতন হতে হবে।
 
 মোঃ তাজুল ইসলাম জানান, ঢাকা শহরে কত মানুষ বসবাস করবে তা ঠিক করা জরুরি। ঢাকা ডিটেল্ড এরিয়া প্লান (ড্যাপ) সে লক্ষ্যে প্রণয়ন করা হচ্ছে। ঢাকাকে সম্প্রসারণ করা হচ্ছে। মূল ঢাকায় না থেকে যাতে মানুষজনকে সম্প্রসারিত এলাকা স্থানান্তর করা যায় সে ব্যাপারে উৎসাহিত করতে হবে। এ প্রসঙ্গে তিনি আরো বলেন, ঢাকায় প্রতিদিন প্রায় পাঁচ হাজার লোক আসছে। বিশ্বের উন্নত দেশগুলো তাদের মূল শহরে বসবাসের কস্ট বাড়িয়েছে। এতে মানুষজন পার্শ্ববর্তী এলাকায় থাকে এবং সকাল বেলা কর্মক্ষেত্রে চলে আসে। ঢাকায় থাকার লিভিং কস্ট এবং গ্রামে থাকার লিভিং কস্ট যদি প্রায় সমান হয় তাহলে ইনকাম এবং সুযোগ-সুবিধা পাওয়ার আশায় মানুষ ঢাকায় আসবে এটাই স্বাভাবিক। জোনভিত্তিক পানি, গ্যাস, হোল্ডিং ট্যাক্স নির্ধারণ করার ব্যবস্থা করতে হবে।
 
পরে সাংবাদিকরা আওয়ামী লীগ ক্ষমতায় থাকলে উপজেলাতেও ট্রাফিক জ্যাম হবে সংসদে এমন মন্তব্যের ব্যাখ্যা জানতে জানতে চাইলে মন্ত্রী বলেন, বাংলাদেশ ২০৪১ সালের আগেই উন্নত দেশে পরিণত হবে। সকলের গাড়ি ক্রয় করার সামর্থ্য হবে। সে ক্ষেত্রে আমরা যদি এখন থেকে পরিকল্পিতভাবে অবকাঠামো এবং রাস্তাঘাট নির্মাণ না করি তাহলে উপজেলাতেও ট্রাফিক জ্যাম হতে পারে বলে আমি বলেছিলাম। 
 
ঢাকা দুই সিটি কর্পোরেশনের নিকট ট্রাফিক ব্যবস্থাপনা হস্তান্তর করা হবে কি না এমন প্রশ্নের উত্তরে মন্ত্রী বলেন, বিশ্বের বিভিন্ন দেশের সিটি কর্পোরেশন নিজেদের অর্থায়নে এয়ারপোর্ট বানিয়েছে, সাবওয়ে নির্মাণ করেছে। আমাদের দুই সিটি কর্পোরেশন মেয়রের কাজ করার অনেক আগ্রহ রয়েছে। ট্রাফিক ব্যবস্থাপনা পরিচালনা করার সক্ষমতা আছে কি না তা দেখতে হবে।
 
ডুরার সভাপতি রুহুল আমিনের সভাপতিত্বে এবং সাধারণ সম্পাদক শাহেদ শফিকের সঞ্চালনায় অনুষ্ঠানে মূল বক্তব্য উপস্থাপন করেন বুয়েটের পরিবহণ বিশেষজ্ঞ অধ্যাপক ড. মোঃ শামসুল হক। নগর পরিকল্পনাবিদ স্থপতি মোবাশ্বের হোসেন, ভোরের কাগজের সম্পাদক শ্যামল দত্ত, ড্যাপের প্রকল্প পরিচালক আশরাফুল ইসলাম অন্যান্যের মধ্যে বক্তব্য রাখেন।
#

হায়দার/পাশা/সঞ্জীব/জয়নুল/২০২২/১৮১০ঘণ্টা

তথ্যবিবরণী                                                                                                                           নম্বর : ১৫১৯
কোভিড-১৯ সংক্রান্ত সর্বশেষ প্রতিবেদন 
ঢাকা, ২৮ চৈত্র (১১ এপ্রিল): 
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল রবিবার সকাল ৮টা থেকে আজ সোমবার সকাল ৮টা পর্যন্ত ২৪ ঘণ্টায় দেশে ৪৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৭১ শতাংশ। এ সময় ৬ হাজার ২৩৪ জনের নমুনা পরীক্ষা করা হয়েছে।    
গত ২৪ ঘণ্টায় মারা গেছে ১ জন। এ পর্যন্ত ২৯ হাজার ১২৪ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৮৯ হাজার ২৩০ জন।

#

জাকির/পাশা/সঞ্জীব/রেজাউল/২০২২/১৭০০ঘণ্টা 

তথ্যবিবরণী                                                                                                    নম্বর : ১৫১৮

পরিবেশ ও বন রক্ষায় কৃষকদের এগিয়ে আসতে হবে

                                    - পরিবেশ ও বনমন্ত্রী

ঢাকা, ২৮ চৈত্র (১১ এপ্রিল) : 

পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, দেশের পাহাড়, টিলা ও বন রক্ষা করে সার্বিক পরিবেশ উন্নয়নে কৃষকদের অগ্রণী ভূমিকা পালন করতে হবে। জলবায়ু পরিবর্তনের নেতিবাচক প্রভাব মোকাবিলায় খাল-বিল, নদী-নালা সংরক্ষণে এগিয়ে আসতে হবে। মন্ত্রী আরো বলেন, দেশের পরিবেশকে বাসযোগ্য করতে আমাদের প্রচুর পরিমাণে বৃক্ষরোপণ করতে হবে।

আজ মৌলভীবাজারের বড়লেখা ও জুড়ী উপজেলায় ২০২১-২২ অর্থবছরে খরিফ-১ মৌসুমে আউশ প্রণোদনা কর্মসূচির আওতায় ক্ষুদ্র ও প্রান্তিক কৃষকদের মাঝে বিনামূল্যে আউশ বীজ ও রাসায়নিক সার বিতরণ এবং উন্নয়ন সহায়তার আওতায় ভর্তুকিমূল্যে কৃষিযন্ত্র বিতরণ অনুষ্ঠানে মন্ত্রী ভার্চুয়ালি প্রধান অতিথির বক্তৃতায় এসব কথা বলেন।

পরিবেশমন্ত্রী বলেন, বর্তমান সরকার ২০৪১ সালের মধ্যে দেশকে উন্নত দেশে পরিণত করার লক্ষ্যে পরিকল্পনা মোতাবেক কাজ করছে। কৃষির উন্নয়নের ওপরই দেশের সার্বিক উন্নয়ন ও অগ্রগতি নির্ভরশীল। বর্তমান কৃষিবান্ধব সরকার দেশের চাহিদা পূরণ করে খাদ্যে উদ্বৃত্ত দেশে পরিণত করার লক্ষ্যে সম্ভাব্য সবকিছু করছে। কৃষদের সার, উন্নতমানের বীজ এবং আধুনিক কৃষি উপকরণসহ প্রয়োজনীয় সবকিছু সরবরাহ অব্যাহত রাখবে সরকার।

সভায় অন্যান্যের মধ্যে বড়লেখা উপজেলা নির্বাহী অফিসার খন্দকার মুদাচ্ছির বিন আলী, জুড়ী উপজেলা নির্বাহী অফিসার সোনিয়া সুলতানা এবং বড়লেখা ও জুড়ী উপজেলা পরিষদের নির্বাচিত জনপ্রতিনিধিগণ বক্তব্য রাখেন।

উল্লেখ্য, অনুষ্ঠানে বড়লেখা ও জুড়ী উপজেলার ৩ হাজার ৬০০ জন কৃষকের প্রত্যেককে ৫ কেজি আউশ বীজ, ২০ কেজি ডিএপি সার, ১০ কেজি এমওপি সার বিতরণ করা হয়। এছাড়া, ভর্তুকিমুল্যে ৯ টি কম্বাইন হারভেস্টার, ৪ টি পাওয়ার থ্রেসার  এবং ২ টি রিপার প্রদান করা হয়।
#

দীপংকর/অনসূয়া/পরীক্ষিৎ/রেজ্জাকুল/শামীম/২০২২/১৫২৬ ঘণ্টা

তথ্যবিবরণী                                                                                                           নম্বর : ১৫১৭  

রাজধানীতে বৈসাবির বর্ণাঢ্য আয়োজন

ঢাকা, ২৮ চৈত্র (১১ এপ্রিল) : 

আনন্দের বার্তা নিয়ে বছর ঘুরে আসে বৈসাবি। পর পর দু’বছর কোভিডের বিপর্যয় পেরিয়ে এবার রাজধানীতে ব্যাপক উৎসাহ উদ্দীপনায় পার্বত্য চট্টগ্রামের ক্ষুদ্র নৃ-গোষ্ঠীর প্রাণের উৎসব বৈসাবি উদ্‌যাপন করতে যাচ্ছে পার্বত্য চট্টগ্রাম বিষয়ক মন্ত্রণালয়।  
বৈসাবি উপলক্ষ্যে আগামীকাল ১২ এপ্রিল সকাল ৮.৩০ টায় ঢাকার বেইলি রোডে পার্বত্য চট্টগ্রাম কমপ্লেক্স হতে বর্ণাঢ্য র‌্যালি বের হয়ে রমনা পার্কের জলে ফুল ভাসানোর মাধ্যমে শেষ হবে। বৈসাবির এ উৎসবে প্রধান অতিথি হিসেবে উপস্থিত থাকবেন পার্বত্য চট্টগ্রাম বিষয়ক মন্ত্রী বীর বাহাদুর উশৈসিং। সভাপতিত্ব করবেন মন্ত্রণালয়ের সচিব মোসাম্মৎ হামিদা বেগম। 

যুগ যুগ ধরে আনন্দ উৎসবের মাধ্যমে ঐতিহ্যবাহী প্রধান এ সামাজিক উৎসবটি পালন করে আসছে পার্বত্য চট্টগ্রামের সকল ক্ষুদ্র নৃ-গোষ্ঠী। উৎসবটিকে ত্রিপুরা জনগোষ্ঠীর ‘বৈসুক’, মারমা সম্প্রদায়ের ‘সাংগ্রাই’ এবং চাকমাদের ‘বিজু’ আদ্যাক্ষর মিলিয়ে সংক্ষেপে ‘বৈসাবি’ বলা হয়। এবারের বৈসাবি উপলক্ষ্যে তিন পার্বত্য জেলা রাঙ্গামাটি, বান্দরবান ও খাগড়াছড়ি জেলার ঢাকায় বসবাসরত পাহাড়ি জনগোষ্ঠী ব্যাপক উৎসাহ উদ্দীপনার মধ্য দিয়ে জাঁকজমকভাবে উদ্‌যাপন করবে।     

#
নাছির/অনসূয়া/পরীক্ষিৎ/মেহেদী/ডালিয়া/আসমা/২০২২/১৪৪৮ ঘণ্টা
তথ্যবিবরণী                                                                                                                              নম্বর : ১৫১৬

পহেলা বৈশাখে রমনা বটমুলে ছায়ানটের বর্ষবরণ অনুষ্ঠান বেতারে সরাসরি সম্প্রচার

ঢাকা, ২৮ চৈত্র (১১ এপ্রিল) : 


পহেলা বৈশাখ ১৪২৯ বঙ্গাব্দ জাতীয়ভাবে বাংলা নববর্ষ উদ্‌যাপন উপলক্ষ্যে ছায়ানট রমনা বটমুলে আগামী বৃহস্পতিবার সকাল ৬.১৫ টায় বর্ষবরণ অনুষ্ঠানের আয়োজন করেছে। 

অনুষ্ঠানটি ডিএসএনজি বা বিটিসিএল লাইনের মাধ্যমে বাংলাদেশ বেতার মধ্যম তরঙ্গ ৮১৯ কিলোহার্জ, এফ এম ১০৬.০ মেগাহার্জ ও ট্রাফিক সম্প্রচার কার্যক্রম ৮৮.৮ মেগাহার্জে এবং ওয়েবসাইট  www.betar.gov.bd ও মোবাইল অ্যাপ Bangladesh Betar থেকে সরাসরি সম্প্রচার করা হবে। একই সাথে বাংলাদেশ বেতারের সকল আঞ্চলিক কেন্দ্রের মধ্যম তরঙ্গ ও সংশ্লিষ্ট এফ এম ব্যান্ডে অনুষ্ঠানটি একযোগে রিলে করবে।

#

বশির/অনসূয়া/পরীক্ষিৎ/মেহেদী/ডালিয়া/রেজ্জাকুল/শামীম/২০২২/১৪৪০ ঘণ্টা

তথ্যবিবরণী                                                                                                                   নম্বর : ১৫১৫
নন-গেজেটেড কর্মচারীদের এ মাসের বেতন ২৫ তারিখ

ঢাকা, ২৮ চৈত্র (১১ এপ্রিল) : 


পবিত্র ইদুল ফিতর উপলক্ষ্যে সরকারি, আধা-সরকারি ও স্বায়ত্বশাসিত প্রতিষ্ঠানে কর্মরত নন-গেজেটেড কর্মচারী, সামরিক বাহিনীর নন-কমিশন্ড অফিসার ও কর্মচারীদের এপ্রিল মাসের বেতন ভাতাদি ২৫ এপ্রিল প্রদান করা হবে। অবসরপ্রাপ্ত সরকারি কর্মচারীদের এ মাসের অবসর ভাতাও একই দিনে প্রদান করা হবে।


সরকারি বর্ষপঞ্জি-২০২২ অনুযায়ী ৩ মে (চাঁদ দেখা সাপেক্ষে) পবিত্র ইদুল ফিতর উদ্‌যাপনের সম্ভাবনা রয়েছ। তাই সরকার এই মাসের বেতন ভাতাদি ২৫ এপ্রিল প্রদানের সিদ্ধান্ত নিয়েছে।

অর্থমন্ত্রণালয় গতকাল এ সংক্রান্ত এক প্রজ্ঞাপন জারি করেছে।

#

লোকমান/অনসূয়া/পরীক্ষিৎ/রেজ্জাকুল/শামীম/২০২২/১২৫২ ঘণ্টা

তথ্যবিবরণী                                                                                                                              নম্বর : ১৫১৪  
বাংলাদেশ আজ ডিজিটাল যন্ত্র উৎপাদনের কেন্দ্র  
                     - টেলিযোগাযোগ মন্ত্রী
ঢাকা, ২৮ চৈত্র (১১ এপ্রিল) : 

ডাক ও টেলিযোগাযোগ মন্ত্রী মোস্তাফা জব্বার বলেছেন, বাংলাদেশ এখন ডিজিটাল যন্ত্র উৎপাদনের কেন্দ্র হিসেবে প্রতিষ্ঠা লাভ করেছে। সরকারের ডিজিটাল প্রযুক্তিবান্ধব নীতির ফলে দেশে ১৪টি মোবাইল উৎপাদন কোম্পানি মোবাইল সেট উৎপাদন করছে। মেড ইন বাংলাদেশ মোবাইল সেট দেশের শতকরা প্রায় ৭০ ভাগ চাহিদা পূরণ করছে। ক্রমান্বয়ে সেটি শতভাগে উন্নীত হবে। মন্ত্রী কোম্পানিগুলোকে মোবাইল সেটের পাশাপাশি ল্যাপটপ, ট্যাব ও ডেস্কটপ উৎপাদনের আহ্বান জানান। 
মন্ত্রী গতকাল ঢাকার একটি হোটেলে দেশে স্থাপিত কারখানা থেকে উৎপাদিত অপ্পো মোবাইল ফোনের নতুন ব্র্যান্ড এফ ২১-প্রো এর উদ্বোধন অনুষ্ঠানে প্রধান অতিথির বক্তৃতায় এসব কথা বলেন। 
মন্ত্রী বলেন, বাংলাদেশে উৎপাদিত ডিজিটাল যন্ত্রের গুণগতমান নিশ্চিত করার পাশাপাশি গবেষণা ও উন্নয়নের প্রতি মোবাইল ফোন উৎপাদনকারী প্রতিষ্ঠানসমূহকে গুরুত্ব দিতে হবে। ডিজিটাল যন্ত্র উৎপাদনকারী এবং রপ্তানিকারী বাংলাদেশ প্রতিষ্ঠায় প্রধানমন্ত্রী শেখ হাসিনার অঙ্গিকার তুলে ধরে তিনি বলেন, প্রধানমন্ত্রী শেখ হাসিনা ২০১৫ সালের ৬ আগস্ট ডিজিটাল ডিভাইস উৎপাদন ও রপ্তানিকারক দেশ হিসেবে বাংলাদেশকে প্রতিষ্ঠিত করার যে স্বপ্ন জাতিকে দেখিয়েছিলেন, তা আজ পূরণ হয়েছে। নেপাল ও নাইজেরিয়াসহ বিশ্বের বহুদেশে মোবাইল, ল্যাপটপ ও কম্পিউটার রপ্তানি করা হচ্ছে। ফাইভ-জি মোবাইল ফোন যুক্তরাষ্ট্রে রপ্তানি হচ্ছে বলে মন্ত্রী এসময় জানান। তিনি বলেন, সৌদি আরবে আইওটি যন্ত্র রপ্তানি হচ্ছে। তিনি মোবাইল ডাটা মেয়াদহীন করার জন্য টেলিকম অপারেটরদের প্রতি আহ্বান জানান। তিনি বলেন, সব অপারেটরদেরকে টেলিটকের মতো মেয়াদহীন ডাটার প্যাকেজ প্রদানের আহ্বান জানান। 
অনুষ্ঠানে বিটিআরসি চেয়ারম্যান শ্যাম সুন্দর সিকদার উপস্থিত ছিলেন।

#
শেফায়েত/অনসূয়া/পরীক্ষিৎ/ডালিয়া/মেহেদি/রেজ্জাকুল/আসমা/২০২২/১১০০ ঘণ্টা 

